
Շուշանիկ Համբարյան 

 

ԵՐՈՒՍԱՂԵՄԻ Հմր 1970 ԱՎԵՏԱՐԱՆԸ ԵՎ ՄԱՆՐԱՆԿԱՐՆԵՐԻ ՈՒՇ 

ՇՐՋԱՆԻՆ ԲՆՈՐՈՇ ՊԱՏԿԵՐԱԳՐԱԿԱՆ ԱՌԱՆՁՆԱՀԱՏԿՈՒԹՅՈՒՆՆԵՐԸ 
 

Հիմնաբառեր. պատկերագրություն, հայկական 

մանրանկարչություն, անվանաթերթ, Ավետարան, տերու-

նական նկարներ, Կ. Պոլիս, խորան, ավետարանիչների 

պատկերներ, ձեռագիր: 

 

Վաղ շրջանի հայկական մանրանկարչության վերաբերյալ գրվել են բազմաթիվ գրքեր և գի-

տական հոդվածներ, այն միշտ եղել է ինչպես հայ, այնպես էլ օտարերկրյա արվեստաբանների 

ուշադրության կենտրոնում, մինչդեռ գրեթե անուշադրության է մատնվել ուշ շրջանի՝ մասնավո-

րապես Կ. Պոլսի XVII դ.  հայ մանրանկարչական արվեստը: Ուշ միջնադարի հայկական մանրան-

կարչության ընդհանուր անկման հենքի վրա, այս դպրոցի ծաղկումը կարելի է համարել վերջին 

վերելքը: Ուստի այս ձեռագրի մանրանկարների ուսումնասիրության առանցքային նպատակը 

եղել է՝ Հմր 1970 Ավետարանի օրինակով ցուցադրել XVII դ. Կ. Պոլսում Ավետարանների նկարա-

զարդման պատկերագրական և ոճական առանձնահատկությունները1: 

«Գրեցաւ Աւետարանս ի քաղաքս Կոստանդինուպօլիս, ի թվականիս ՌՃ (1651) առ դրան 

Ս. Նիկողայոս եկեղեցոյ, ձեռամբ լեհցի Յակոբ տիրացուի եւ ծաղկարար Մարկոսի…»2: Այս տողե-

րով է ավարտվում Ավետարանը, որի հիշատակարանից հայտնի է դառնում, որ Կ. Պոլսում գրվե-

լուց հետո այն տեղափոխվել է Երուսաղեմ՝ Ս. Հակոբի տաճար, և մինչ օրս էլ պահվում է Երուսա-

ղեմի Սրբոց Հակոբյանց վանքի մատենադարանում: Ս. Նիկողայոսը, որտեղ գրվել և ծաղկվել է 

մեր քննության Ավետարանը, XVII դ. Կ. Պոլսում գործող հայկական եկեղեցիներից մեկն էր, որը 

գտնվել է Ենիգաբու թաղում3: Եկեղեցու հիմնադրման ստույգ թվականը հայտնի չէ, սակայն այն 

արդեն XVI դ. գոյություն ուներ4: Քանի որ այս անվամբ մեկ այլ եկեղեցի էլ է եղել5, միմյանցից տար-

բերակելու համար այն անվանել են նաև «աւագն Ս. Նիկողայոս»6: Ձեռագրի հիշատակարանը 

տեղեկություն է հայտնում նաև ծաղկողի մասին՝ նշելով միայն Մարկոս ծաղկարարին, սակայն 

մանրանկարներում առկա են երկու տարբեր ոճեր: Տերունական շարքի մանրանկարներն իրենց 

ոճով տարբերվում են ավետարանիչների պատկերներից, այդ տարբերությունը երևում է նաև 

մեկ էջի վրա երկու տարբեր ոճերով նկարված լուսանցանկարներում: Պետք է նշել, որ ձեռագիրն 

ամբողջությամբ գրված է նույն մագաղաթի վրա և գտնվում է իր նախնական վիճակում: Այսինքն՝ 

                                                           
* Հոդվածը ներկայացվել է 25.09.2019 թ., հրատարակության երաշխավորել ԵՊՀ պատմության ֆակուլտետի հայ 

արվեստի պատմության և տեսության ամբիոնի դոցենտ, արվեստագիտության թեկնածու Սեյրանուշ Մանուկյանը 

(23.09.2019 թ.), ընդունվել տպագրության 15.06.2020 թ.: 
1 Ձեռագիրն ուսումնասիրել եմ Երուսաղեմի Սրբոց Հակոբյանց վանքի մատենադարան այցի ժամանակ: Սույն հոդ-

վածում տպագրված նկարների թույլտվության համար շնորհակալություն եմ հայտնում Հայոց պատրիարք Երուսա-

ղեմի Ամենապատիվ Տ. Նուրհան Արք. Մանուկյանին: 
2 Հակոբյան Վ., Հայերեն ձեռագրերի ԺԷ դարի հիշատակարաններ (1641-1660), հ. Գ, Ե., 1984, էջ 459: 
3 Տե´ս Սիրունի Յ. Ճ., Պոլիս եւ իր դերը, հատոր առաջին, Պէյրութ, 1965, էջ 350-351: 
4 Տե´ս Թուղլաճեան Բ., Իսթանպուլի Հայոց Եկեղեցիները, Իսթանպուլ, 1991, էջ 91: 
5 Հիշատակարաններում միշտ չէ, որ նշվում է եկեղեցու գտնվելու ստույգ վայրը, գրվում է միայն «ի դուռն Սբ. Նի-

կողայոսի»: Այդ իսկ պատճառով հարկ է նշել, որ XVII դ. սկզբին ձեռագրեր են ընդօրինակվել նաև Կ. Պոլսում գտնվող 

մեկ այլ Ս. Նիկողայոս եկեղեցու հովանու ներքո: Էդիրնե կափուի (Կոմրուկ, Կաֆա թաղ) այս եկեղեցին, դեռևս Ֆաթիհի 

ժամանակներից, գործում էր Հիսար դիբիի համանուն՝ Ս. Նիկողայոս եկեղեցու հետ միասին: Կաֆացի հայ գաղթա-

կաններին Կ. Պոլիս գաղթեցնելուց հետո Ս. Նիկողայոս եկեղեցու կեսը տրվում է հայերին, իսկ մյուս կեսը՝ Ղրիմից գաղ-

թեցված դոմինիկյաններին: Այստեղ գրվել և ծաղկվել են բազմաթիվ ձեռագիր մատյաններ, սակայն 1627-ին այն խլվում 

է հայերից և վերածվում մզկիթի (տե´ս Դարանաղցի Գ., Ժամանակագրություն, Երուսաղեմ, 1915, էջ 186; Սիրունի Յ. 

Ճ., Պոլիս եւ իր դերը, հատոր առաջին, Պէյրութ, 1965, էջ 344): Ուստի վերոհիշյալ թվականից հետո հիշատակարան-

ներում Կ. Պոլսի Սբ. Նիկողայոս եկեղեցու անունը հանդիպելիս, պետք է նկատի ունենանք, որ խոսքը վերաբերում է 

միայն Հիսար դիբիի Սբ. Նիկողայոս եկեղեցուն:  
6 Տե´ս «Սիմէոն դպրի Լեհացւոյ ուղեգրություն», հրատ. Ն. Ակինեան, Վիեննա, 1936, էջ 7:  

այն հնարավոր տարբերակը, որ տերունական շարքի մանրանկարներն ավելացվել են հետագա-

յում, կարելի է բացառել: Այդ տարիներին հավանաբար ծանրաբեռնված լինելով պատվերներով 

և չկարողանալով բավարարել իր բարձրաստիճան պատվիրատուների պահանջները՝ Մարկոս 

Պատկերահանը դիմում է իր աշակերտների օգնությանը: Ավելի հավանական է, որ իր աշակերտ-

ներից մեկն օգնած լինի ուսուցչին, այդ իսկ պատճառով հիշատակարանում որպես ծաղկող գրվել 

է միայն Մարկոսի անունը, քանի որ նա այնպիսի անուն վաստակած մանրանկարիչ է եղել, որ 

մանրանկարչական արվեստի դասեր վերցնելու համար նրա մոտ են եկել տարբեր երկրներից1: 

Մեր քննության ներքո գտնվող Հմր 1970 Ավետարանը գտնվում է շատ լավ վիճակում2 : 

Գրված է մագաղաթի վրա, ունի էջադրում, որն արված է մատիտով էջի ներքևում՝ կենտրոնական 

հատվածում: Նկարազարդումը բաղկացած է տերունական նկարներից, Եվսեբիոս Կեսարացու՝ 

Կարպիանոսին ուղղված թղթից, ութ խորաններից, ավետարանիչների դիմանկարներից, անվա-

նաթերթերից, լուսանցանկարներից: 

Եվսեբիոսի և Կարպիանոսի հանդիպակաց էջերն ու հանդիպակաց խորաններն ունեն նույ-

նաձև կառուցվածք և պատկերազարդում: Մարկոս Պատկերահանը կանոնները բաշխել է ութ 

խորաններում. այսպիսի տեղաբաշխումը հաճախ էր արվում Կիլիկյան մանրանկարչական 

դպրոցում3: Նրա ծաղկած խորաններում միշտ չէ, որ պահպանված է եկեղեցական հայրերի յու-

րաքանչյուր խորանին տված խորհրդաբանական իմաստը, ընդհակառակը, մանրանկարիչների 

մոտ հաճախ ձգտում է եղել ազատ արտահայտվելու, դիմելու իրենց երևակայությանը՝ ներմուծե-

լով զանազան նոր կենդանի պատկերներ (զարդային և ֆիգուրատիվ): Այսպիսով, ըստ Ներսես 

Շնորհալու, երկրորդ և երրորդ խորաներում պետք է լինեն «ծառք արմաւենիք եւ հաւք սիրա-

մարգք»: Մարկոսի մոտ սիրամարգը հանդիպում է երրորդ և չորրորդ խորաններում, որտեղ ար-

մավենու փոխարեն պատկերել է ձիթենի, իսկ ճակատազարդի վերևի հատվածը զարդարված է 

աղբյուրի երկու կողմերում միմյանց դիմաց կանգնած աքաղաղներով (տե´ս նկար 1): Այս խորան-

ներում ձիթենու ծառերի վրա պատկերված են ագռավներ: Ագռավն, ըստ Տաթևացու, նշանակում 

է Եսավի տունը և սուտ մարգարե Բաղամին4: Իսկ հինգերորդ և վեցերորդ խորաններում Մար-

կոսը պատկերել է առյուծ, որը խորհրդանշում է Քրիստոսին: Քրիստոս-առյուծ զուգահեռի մասին 

խոսվել է դեռևս վաղ միջնադարում, այն է՝ առյուծները ծնվում են ընդարմացած, բայց ծնվելուց 

երեք օր հետո կենդանանում են, երբ շունչ են առնում իրենց հորից: Քրիստոսն էլ հարություն ա-

ռավ նույն ժամանակահատվածում5: Առյուծը նաև Մարկոս ավետարանչի խորհրդանիշն է, քանի 

որ վերջինս իր Ավետարանում առավել ամբողջական է անդրադառնում Քրիստոսի հարությանը 

և մեծ շեշտադրումով ներկայացնում Քրիստոսի արքայական արժանապատվությունը6: Իսկ առ-

յուծի ներքևում արմավենի է պատկերել: Ըստ Շնորհալու՝ արմավենին ցույց է տալիս միջին և 

                                                           
1 «Արդ՝ ես Մաթէոս դպիրս, որ եմ յերկրէն Ծարայ, ի գեղջէն Չափարու, նօտար էի տեառն Փիլիպոս կաթողիկոսի, 

ելեալ գնացաք ի սբ. Երուսաղէմ, և յանտէն դարձաք ի Ստամպօլ և անդ ուսայ ի Մարկոս վարդապետէն զպատկերն: 

Աղաչեմ յիշել զՄաթէոսս և զՄարկոս վարդապետն» (տե´ս Հակոբյան Վ., Հայերեն ձեռագրերի ԺԷ դարի հիշատա-

կարաններ (1641-1660 թթ.), հատոր Գ, Ե., 1984, էջ 654): 
2 Ձեռագիրն ունի դրոշմազարդ շագանակագույն կաշվե կազմ, քաշված է փայտյա տախտակի վրա: Մեծությունը՝ 

18x12·5x6: Կազմված է 636 էջից, որից դատարկ են 1-5, 56, 63-67, 223, 333, 631-636 էջերը: Սկզբնատողերը և 

սկզբնատառերը ոսկով են գրված: Մանրանկարները բազմերանգ են և համադրված են ոսկու հետ: Ձեռագիրը երկսյուն 

է, յուրաքանչյուր էջ բաղկացած է 22 տողից, գրված է բոլորգրով, սև թանաքով: Նրա միօրինակությունն ամբողջ 

ձեռագրում մատնանշում է մեկ գրչի մասին, բայց նույնը չենք կարող ասել մանրանկարչի մասին: Ավելի մանրամասն 

նկարագրության համար տե´ս Պողարյան արք. Ն., Մայր ցուցակ ձեռագրաց սրբոց Յակոբեանց, հատոր 6, Երուսաղէմ, 

1972, էջ 549: 
3 Տե´ս Казарян В., Манукян С., Матенадаран: Армянская рукописная книга VI-XIV веков, М., 1991, с. 90. 
4 Տե´ս Ղազարյան Վ., Մեկնութիւնք Խորանաց, Մայր Աթոռ Ս. Էջմիածին, 2004, էջ 64; Jobes G., Dictionary of My-

thology, Folklore and Symbols, part 2, New York, 1962, p. 1325; Ferguson G., Signs and Symbols in Christian Art, Oxford 

University Press, London, 1980, p. 24. 
5 Տե´ս Քյոսեյան Հ., Դրվագներ հայ միջնադարյան արվեստի աստվածաբանության, Ս. Էջմիածին, 1995, էջ 18-19; 

Jobes G., Dictionary of Mythology, Folklore and Symbols, part 2, New York, 1962, pp. 999-1000. 
6 Տե´ս Ferguson G., Signs and Symbols in Christian Art, Oxford University Press, London, 1980, p. 21. 

https://archive.org/search.php?query=creator%3A%22George+Wells+Ferguson%22


 

HISTORY AND CULTURE, 2020, № 1 
 

 

– 193 – 
 

վերջին քահանայությունների (հրեշտակների դասերի) բարձրությունը1: Արմավենին դեռևս հռո-

մեական ժամանակաշրջանում խորհրդանշում էր հաղթանակը, որի իմաստը որդեգրվեց նաև 

քրիստոնեական խորհրդաբանության կողմից, նաև մարտիրոսության խորհուրդն ուներ: Քրիս-

տոս հաճախ կրում է արմավենու ճյուղ՝ որպես խորհրդանիշ մեղքի և մահվան հանդեպ տարած 

իր հաղթանակի2: Ավելի հաճախ այն առնչվում է դեպի Երուսաղեմ իր հաղթական մուտքի հետ. 

«Յաջորդ օրը, ժողովրդի բազմութիւնը, որ զատկի տօնին էր եկել, երբ լսեց, թէ Յիսուս Երուսաղէմ 

է գալիս, արմաւենիների ճիւղեր վերցրեց եւ Յիսւսին ընդառաջ ելաւ» (Յովհ. ԺԲ. 12-13): Այս խո-

րաններում Մարկոս Պատկերահանը պատկերել է մեխակ ծաղիկ: Վերածննդի շրջանի Եվրոպա-

յում մեծ տեղ էր հատկացվում բնության, ծաղիկների պատկերմանը: Օրինակ, մեխակը պատկեր-

վել է եվրոպական բազմաթիվ ձեռագրերում, այն կրում է խոր քրիստոնեական նշանակություն: 

Հայկական մանրանկարչության մեջ այն սկսում է լայնորեն պատկերվել միայն XVII դարից, որն 

արդյունք էր եվրոպական արվեստին ավելի մոտ ծանոթ լինելուն: Մեխակը խորհրդանշում էր այն 

գամերը, որոնք օգտագործվել են Քրիստոսի Խաչելության ժամանակ, իսկ հունարենից թարգմա-

նաբար նշանակում է Աստծո ծաղիկ (Diánthus, Dios- Աստված, anthos- ծաղիկ)3: Իսկ յոթերորդ և 

ութերորդ խորաններում մանրանկարիչը պատկերել է շան և կապիկի խառնուրդ հիշեցնող կեն-

դանիների, որոնց մասին չի հիշատակվում խորանների մեկնության մեջ: Ըստ Վիգեն Ղազարյա-

նի, քանի որ կապիկի և շան խառնուրդ հիշեցնող այս կենդանիների պատկերներով խորանները 

Մովսեսինն են, վկայակոչում է Հովհան Ոսկեբերանի մի ճառ, որտեղ ասվում է, որ Մովսեսը և Ա-

հարոնը հրեաներին դուրս բերեցին Եգիպտոսից, որտեղ մարդիկ շուն, կոկորդիլոս և կապիկ էին 

պաշտում4: Սակայն մեր կարծիքով այստեղ կապիկների պատկերումը այլ խորհուրդ ունի: Միջին 

դարերում կապիկը համարվում էր մարդկության չարության խորհրդանիշը, որը տանում էր նրան 

դեպի կործանում, անկում5: Իսկ այս խորաններում կապիկները պատկերված են նաև թագով, 

որը խորհրդանշում է նրանց հաղթանակը: Եվ ինչպես արդեն վերևում նշվեց, որ ըստ Շնորհալու, 

այս խորանները Մովսեսինն են, իսկ մենք գիտենք, որ Մովսեսն Աստծո կամքով փրկեց իսրայե-

լացիներին Եգիպտոսի գերությունից, սակայն նրանք հավատարիմ չեղան Աստծուն, փոքրա-

գույն նեղության դեպքում նույնիսկ տրտնջացին իրենց առաջնորդի՝ Մովսեսի և նաև Տիրոջ դեմ: 

Այդ իսկ պատճառով Տերը բարկացավ և դատապարտեց նրանց կործանման իրենց չարության 

համար6 (Թիւք ԺԴ. 27-46): Խորաններում մոմակալներ բռնած կապիկների պատկերներ հանդի-

պում են 1300-1307-ի Գլաձորի Ավետարանում (Լոս Անջելեսի Կալիֆոռնիայի համալսարան 

(U.C.L.A), Arm. MS 1)7, Սարգիս Պիծակի ծաղկած 1352-ի Ավետարանում (ՄՄ, ձեռ. Հմր 7631):  

Քննվող ձեռագրի ավետարանիչների դիմանկարները ի տարբերություն տերունական 

նկարների, աչքի են ընկնում իրենց կատարման վարպետությամբ: Ձեռագրի չորս ավետարանիչ-

ները պատկերված են նստած: Ըստ Ալբերտ Ֆրենդի՝ նստած դիրքով ավետարանիչների պատ-

կերները վերցված են հելլենիստական Հունաստանի պոետների, փիլիսոփաների և մուսաների 

կերպարներից 8 : Ավետարանիչների պատկերման այս տարբերակի ամենավաղ օրինակները 

հայտնի են X դ. թվագրվող Վատոպեդի վանքի ձեռագրից (Աթոս, Վատոպեդի վանք, ձեռ. Հմր 

949) 9 : Դիմանկարներից առաջինը պատկերում է ալեհեր Մատթեոս ավետարանչին: Գիրքը 

                                                           
1 Տե´ս Շնորհալի Ն., Մեկնութիւն սուրբ Աւետարանին, որ ըստ Մատթէոսի, Կ. Պոլիս, 1825, էջ 8: 
2 Տե´ս Ferguson G., Signs and Symbols in Christian Art, Oxford University Press, London, 1980, p. 36. 
3 Տե´ս Fisher C., Flowers and Plants, the Living Iconography in “The Routledge Companion to Medieval Iconography”, 

(ed. Hourihane C.), New York, 2017, p. 459. 
4 Տե´ս Ղազարյան Վ., Սարգիս Պիծակ, Ե., 1980, էջ 36; Հովհան Ոսկեբերան, Ճառք, Վենետիկ, Ս. Ղազար, 1861, էջ 

58:  
5 Տե´ս Schiller G., Iconography of Christian Art, vol. 1, London, 1971, p. 49. 
6 «Մինչեւ յե՞րբ զժողովուրդդ զայդ զչար կրիցեմ, եւ դոքա տրտնջեն առաջի իմ… Ես Տէր խօսեցայ, եթէ ոչ արարից 

ժողովրդեանդ այդմիկ չարի յարուցելոյ ի վերայ իմ, յանապատի աստ ծախիցին, եւ աստէն մեռանիցին», (Թիւք ԺԴ. 27-

36): 
7 Տե´ս Mathews Th., Sanjian A., Armenian Gospel Iconography. The Tradition of the Glajor Gospel, Washington, D. C., 

1991, p. 176. 
8 Տե´ս Friend A. M., The portraits of the evangelists in Greek and Latin manuscripts: Reprinted from Art Studies, Cam-

bridge, 1927, p. 141. 
9 Նույն տեղում, էջ 137:  

https://www.google.am/search?hl=hy&tbo=p&tbm=bks&q=inauthor:%22Colum+Hourihane%22&source=gbs_metadata_r&cad=3

կրծքին սեղմած նստել է վերջինս, որի առջև իր խորհրդանիշ հրեշտակն է՝ ողջ կերպարանքով 

ուղղված դեպի Մատթեոսի կողմը: Ուշագրավ է, որ ավետարանիչը գրակալ չունի և գիրքը պա-

հում է ձեռքերում, իսկ փոքրիկ սեղանիկը, որի վրա սովորաբար դասավորված են լինում գրչութ-

յան համար նախատեսված պարագաները, բացակայում է: Հաջորդ դիմանկարը պատկերում է 

ավետարանական առաջին խոսքերը գրի առնող սևահեր Մարկոս ավետարանչին (տե´ս նկար 

2): Վերջինս ներկայացված է իր խորհրդանիշ առյուծի հետ, որն իր առջևի թաթերով պահել է 

ոսկեկազմ գիրքը: Ղուկասի մանրանկարը կրկնում է նախորդ երկու՝ Մատթեոսի, Մարկոսի 

պատկերների ընդհանուր հորինվածքը: Երեք ավետարանիչներն էլ ներկայացված են ճարտա-

րապետական շքեղ կառույցների ներքո, որոնք հիշեցնում են Կ. Պոլսի տվյալ ժամանակաշրջանի 

շինությունները: Միանգամայն այլ միջավայրում է պատկերված Հովհաննես ավետարանիչը: Նա 

իր աշակերտ Պրոխորոնի հետ ներկայացված են բացված քարայրում, լեռնային միջավայրում, 

քանի որ Հովհաննես առաքյալը Պատմոս կղզուց վերադառնալուց հետո երեք օր ճգնում է լեռնե-

րում և ապա թելադրում է սրբազան Ավետարանն իր աշակերտ Պրոխորոնին, որը և գրի է առնում 

այն1: Հովհաննեսին և Պրոխորոնին բացված քարայրում նստած ներկայացնելը պատկերագրա-

կան տարբերակ է, որը սովորաբար օգտագործվում էր XVII դ.2:  

Իրենց կատարումով աչքի են ընկնում նաև անվանաթերթերը: Յուրաքանչյուր ավետա-

րանչի դիմանկարի հանդիպակաց էջին գտնվում է համապատասխան անվանաթերթը: Ճակա-

տազարդը ներքուստ ունի ձևավոր բացվածք, որի ողջ դաշտը լցված է բուսական, ծաղկային 

զարդանախշերով: Աջ կողմում լուսանցազարդն է, որը լուսանցքի ներքևից բարձրանում հաս-

նում է մինչև ճակատազարդի ծայրը՝ ավարտվելով արմավատերևով: Կ. Պոլսում ծաղկված ձե-

ռագրերի զարդային հորինվածքները հաճախ շատ ճոխ են, և ճակատազարդերը զբաղեցնում են 

էջի կեսից ավելին: Երբեմն զարդաձևերը խառնվում են կիլիկյան օրինակներից վերցված տար-

րերի հետ ու ձևավորում հետաքրիքիր օրինակներ:  

Քրիստոսի կյանքից ընտրված տեսարանները, որոնք X դ. վերջի և XI դ. սկզբի նկարիչները 

խմբավորել են Ավետարանների սկզբում, կրկին հայտնվում են XII դ. վերջի ձեռագրերում և ավելի 

հաճախ՝ XIII դ.3, սակայն հին հայկական այս ավանդույթը՝ կարևոր տեսարանների համախմբու-

մը Ավետարանների սկզբում, գերակշռում է նաև XVII դ. ձեռագրերում, չնայած շարքը հաճախ 

ընդլայնված է լինում երկրորդական դրվագների ավելացմամբ: Մեր քննության առարկա Ավետա-

րանը պարունակում է Քրիստոսի կյանքից վերցված 16 տերունական նկարներ, որոնք զետեղ-

ված են Ավետարանի սկզբում՝ 6-ից 35 էջերի միջև: Դրանք տեղավորված են ամբողջ էջով մեկ և 

ձեռագրում դասավորված են հետևյալ կարգով՝ «Ավետում», «Մոգերի երկրպագություն», «Ընծա-

յումն տաճարին», «Մկրտություն», «Այլակերպություն», «Ղազարոսի Հարություն», «Մուտք Երու-

սաղեմ», «Վերջին Ընթրիք», «Ոտնլվա», «Մատնություն», «Քրիստոս խաչակիր», «Խաչելություն», 

«Հարություն», «Համբարձում», «Հոգեգալուստ», «Վերջին Դատաստան»: Տերունական նկարնե-

րից կանդրադառնանք միայն մի քանիսին, որոնք հատկապես առանձնանում են իրենց պատկե-

րագրական նոր մոտեցումներով:  

  Առաջին մանրանկարը ներկայացնում է Ավետման տեսարանը: Այս տեսարանի ամենա-

վաղ օրինակներում Տիրամայրը ներկայանում է պատկերման երեք տարբերակով՝ առաջինը 

Հռոմի Պրիսցիլայի դամբարանի որմնանկարն է, որտեղ նստած Տիրամոր դիմաց կանգնած է 

անթև հրեշտակը4: Երկրորդ տարբերակը հայտնի է Գրիգոր Նազիանզացու Ճառերի գրքից (Փա-

րիզի ազգային գրադարան, ձեռ. Հմր 510), որտեղ Մարիամը պատկերված է հրեշտակի դիմաց 

                                                           
1 Հովհաննես ավետարանչի պատկերման այն տարբերակը, որ իր աշակերտ Պրոխորոնին թելադրում է սրբազան 

Ավետարանը, բյուզանդական արվեստում հայտնվում է դեռևս X դ. օրինակներում (տե´ս Buchtal H. A., Byzantine Min-

iature of the Four Evangelists and Its Relatives, Dumbarton Oaks Papers, Vol. 15, 1961, p. 132), իսկ հայ ման-

րանկարիչների ձեռքով ընդօրինակվել է արդեն XI դարից (տե´ս Измайлова Т. А., Армянская миниатюра XI века, М., 

1979, изобр. 63, 79, 95; Казарян В., Манукян С., Матенадаран: Армянская рукописная книга VI-XIV веков, М., 

1991, с. 57, 76, 140, 159, 177, 189). 
2 Տե´ս Der-Nersessian S., The Chester Beatty Library. A Catalogue of the Armenian Manuscripts, Dublin, 1958, p. 100. 
3 Տե´ս նույն տեղում, էջ Xxiii: 
4 Տե´ս Cabrol F., Dictionnaire d’archéologie chrétienne et de liturgie, Paris, 1907, vol. 1, part 2, fig. 761.  

կանգնած1: Իսկ երրորդում ներկայացված է ջրհորի դիմաց ծնկի եկած, երբ հանկարծ հայտնվում 

է հրեշտակը2: Իր հերթին Գաբրիել Միլլեն Ավետման տեսարանում Մարիամի պատկերման երկու 

տարբերակ է առանձնացնում՝ մի դեպքում նա նստած է պատկերվում՝ մանելիս կամ գրքով, իսկ 

մյուս դեպքում՝ կանգնած աղբյուրի մոտ՝ մի ձեռքում գալար կամ իլիկ3: Մեր քննության առարկա 

Ավետարանում մանրանկարիչը պատկերել է Մարիամին պարզապես հրեշտակի դիմաց ծնկի ե-

կած՝ առանց ջրհորի առկայության: Ձախ կողմում պատկերել է ավետաբեր հրեշտակին` մի ձեռ-

քում բռնած շուշան ծաղիկ, որը խորհրդանշում է Տիրամոր մաքրությունը, անմեղությունը4, իսկ 

մյուսով օրհնում է Կույսին: Հրեշտակի անսպասելի հայտնվելուց Մարիամը զարմանքից ծնկի է 

եկել՝ ձեռքերը սեղմելով կրծքին: Ավետման տեսարանում ծնկի եկած Մարիամի պատկերը բնորոշ 

է XVII դ. մանրանկարչությանը: Այստեղ ունենք տեսարանի հնարավորին պարզեցված տարբե-

րակ, որտեղ նույնիսկ բացակայում է Սուրբ Հոգու պատկերումը: Ավետումը տեղի է ունենում ճար-

տարապետական միջավայրի ներքո, որն իրենից ներկայացնում է գմբեթով և աշտարակներով 

շինություն` հիշեցնելով Կ. Պոլսի տվյալ ժամանակաշրջանի կառույցները: Ինչպես նկատել է Հրա-

վարդ Հակոբյանը՝ Պալաթի Հմր 18 նկարազարդ Ավետարանին անդրադառնալիս, որը նույնպես 

պատկանում է Կ. Պոլսի մանրանկարչական դպրոցին և իր ոճով շատ նման է մեր Ավետարանի 

մանրանկարներին, հրեշտակի կերպարը կարծես իր վրա կրում է ժամանակի աշխարհիկ շունչը, 

այն իր հագուստով` ոչ երկար արխալուխ, ամուր ձգված գոտի, և հասարակ մաշիկներով հիշեց-

նում է պատանի մի գեղջուկի5:  

Քրիստոնեական արվեստում ամենահաճախ պատկերված տեսարաններից է Խաչելությու-

նը: Հայկական մանրանկարչության մեջ Խաչելության առաջին պատկերները մեզ են հասել XI 

դարից (Վեհափառի Ավետարան, ՄՄ, ձեռ. Հմր 10780, Մողնու Ավետարան, ՄՄ, ձեռ. Հմր 7736): 

Այս տեսարանի պատկերագրությունը անցել է ձևավորման բավական երկար ուղի6: Մինչև XI դ. 

Խաչելության տեսարանում Քրիստոս պատկերվում է հաղթական, կենդանի7, ուղիղ կեցվածքով, 

հագին էլ ունի տունիկա, իսկ արդեն XI դարից սկսած փոխարինում է Քրիստոսի մերկ (միայն 

ազդրաշորով) և մահացած պատկերումը, աչքերը փակ են, իսկ գլուխը՝ թեքված8: Քրիստոս այս-

պես է պատկերված նաև մեր մանրանկարում՝ գամված ձգված խաչի վրա (տե´ս նկար 3): Խաչե-

լության քրիստոնեական ընկալման մեջ երկու հակասական թվացող գաղափարներ զուգորդ-

ված են՝ խաչը որպես տանջալից մահվան խորհրդանիշ և խաչը որպես ճանապարհ դեպի հա-

վերժական կյանք Քրիստոսի հարության միջոցով9: Ամպերից վերև՝ Քրիստոսի աջ և ձախ կող-

մերում, պատկերված են արև և լուսին, որոնք ունեն մարդկային դեմքեր: Խաչելության տեսարա-

նում արևի ու լուսնի պատկերումներն ունեն մի շարք նշանակություններ: Նախ և առաջ դրանք 

ամբողջ տիեզերքի վրա Քրիստոսի հաղթանակի վկաներն են: Շատ նկարներում արևն ու լուսինը 

                                                           
1 Տե´ս Omont H. Miniatures des plus anciens manuscripts grecs de la Bibliotheque nationale du VIe au XIVe siecle, 

Paris, 1929, pl. XX. 
2 Տե´ս Baldwin Smith E., Early Christian iconography and a school of ivory carvers in Provence, Princeton, 1918, pp. 

11-13. 
3 Տե´ս Millet G., Recherches sur l'iconographie de l'Evangile aux XIVe, XVe et XVIe siècles d'après les monuments de 

Mistra, de la Macédoine et du Mont-Athos, Paris, 1960, pp. 67-92. 
4 Տե´ս Ferguson G., Signs and Symbols in Christian Art, Oxford University Press, London, 1980, p. 99. 
5 Տե´ս Հակոբյան Հ., Պալաթի Սուրբ Հրեշտակապետ եկեղեցու թիվ 18 նկարազարդ Ավետարանը, «Շողակաթ» 

եկեղեցական, մշակութային, բանասիրական հանդես, Ստամբուլ, 1995, էջ 70-85:  
6 Այս ուղուն կարելի է ծանոթանալ հետևյալ գրքում՝ Kirschbaum E., (ed.), “Kreuzigung Christi” in Lexikon der Christ-

lichen Ikonographie: allgemeine Ikonographie, Bd 2, Rom – Freiburg –Basel – Wien, 1970, pp. 606-642. 
7 Վաղ շրջանի գործերում միտում չկար Քրիստոսին պատկերել իր մահվանից հետո, այսինքն՝ այս շրջանում Խա-

չելության պատկերները միտված էին ոչ թե ներկայացնել Քրիստոսի մահվան իրականությունը, այլ ցույց տալ վերջինիս 

փառքը, նրա հաղթանակը մահվան հանդեպ, համընդհանուր փրկությունը խաչի միջոցով: Տե´ս Grabar A., Christian 

Iconography: A Study of Its Origins, New York, 1968, p. 132. 
8 Տե´ս Millet G., Recherches sur l'iconographie de l'Evangile aux XIVe, XVe et XVIe siècles d'après les monuments de 

Mistra, de la Macédoine et du Mont-Athos, Paris, 1960, p. 399. 
9 Տե´ս Roberts E. H., Encyclopedia of Comparative Iconography: Themes Depicted in Works of Art, London, 2013, p. 

195. 

մեծարում են խաչին բարձրացված Քրիստոսին, ինչպես անում են հրեշտակները1: Միևնույն ժա-

մանակ դրանց միաժամանակյա պատկերման բացատրությունը կարելի է գտնել Ներսես Շնոր-

հալու Մատթեոսի Ավետարանի մեկնության մեջ, որտեղ ասվում է՝ խաչելության պահին «չորեք-

տասնօրեայ էր լուսինն և ի ներքոյ երկրի, զի յորժամ մտանէր արեգակն՝ ելանէր յարևելս լուսինն, 

բայց արշաւեաց և եհաս արեգականն և խաւարեցոյց զարեգակն, և զկնի չոգաւ երեք ժամս, և 

դարձեալ ընդ կրունկ ի մուտս արեգականն ծագեաց յարևելս…»2: Այսինքն՝ արևի և լուսնի միա-

ժամանակյա պատկերումը նպատակ ուներ ցույց տալու խաչելության հետևանքով առաջացած 

բնության և ժամանակի օրինաչափության խախտումը3: Խաչը կանգնեցված է սիմվոլիկ ձևով 

ներկայացված լեռան վրա, որի մեջ պատկերված է գանգ: Այն կարող է նշել Խաչելության իրակա-

նացման վայրը (եբրայերենով Գողգոթա նշանակում է գանգ) կամ Ադամի գանգը՝ որպես մահվան 

դեմ Քրիստոսի հաղթանակի խորհրդանիշ4: Ի տարբերություն հայկական մանրանկարչության 

ավելի վաղ օրինակների, այստեղ մանրանկարիչը կրճատել է գործող անձանց թիվը՝ Քրիստոսի 

աջ և ձախ կողմերում պատկերելով միայն Տիրամորն ու Հովհաննես ավետարանչին: Այս համար-

վում է XVII դ. Խաչելության պատկերման ամենատարածված տարբերակներից մեկը, ինչպես 

ներկայացված է հինգերորդ դարի փղոսկրյա զարդատուփի վրա, որը համարվում է Խաչելության 

ամենավաղ պատկերումներից մեկը (Բրիտանական թանգարան, Լոնդոն) 5 : Մանրանկարում 

երկրորդական մանրանմասներում նկատվում է եվրոպական արվեստի ազդեցությունը, ինչպես 

օրինակ Քրիստոս գամված է խաչին երեք գամերով6 և սկավառակաձև ամպերը: 

Մեր քննության առարկա Ավետարանում Հարության բյուզանդական տարբերակին փո-

խարինել է գերեզմանից բարձրացող, խաչվառը ձեռքին պահած Քրիստոսի պատկերման 

արևմտյան ձևը78: Քրիստոս պատկերված է սկավառակաձև ամպերի վրա ճախրելիս, որը հա-

ճախ է հանդիպում XVII դ. մանրանկարներում և անմիջական կապ ունի տպագիր գրքերի միջո-

ցով եվրոպական արվեստին ծանոթ լինելու հետ (տե´ս նկար 4): Հմր 1970 ձեռագրի Հարության 

տեսարանն ակնհայտ նմանություն ունի XVI-XVII դարերի արևմտյան արվեստի ներկայացուցիչ-

ների աշխատանքների հետ: Ինչպես օրինակ, իտալացի նկարիչ Տիցիանի «Հարությունը» (պո-

լիպտիխ, 1519–22)9, որտեղ պատկերված են երկու զինված պահակներ: Վերջիններս նայում են 

վերև՝ Հիսուսին, քանի որ նա բարձրացել է քաղաքից վերև: Քրիստոս կրում է միայն ազդրաշոր, 

                                                           
1 Խաչելության տեսարանում արևի և լուսնի նման պատկերվում էին նաև անտիկ աշխարհի խորհրդաբանությու-

նից վերցված չորս տարրերը: Դրանցից երկուսը՝ ջուրն ու երկիրը, ներկայացվում էին մարդկային կերպարանքներով, 

իսկ երբեմն՝ միաձուլված արևին և լուսնին՝ որպես տիեզերքի ֆիգուրալ խորհրդանշաններ: Այս դեպքում արևն ու լու-

սինը հանդես են գալիս ոչ միայն իրենց փոխարեն, այլ նաև երկու այլ տարրերի՝ կրակի (արև) և օդի (լուսին) (տե´ս 

Schiller G., Iconography of Christian Art, vol. 2, London, 1972, pp. 109-110). 
2 Տե´ս Շնորհալի Ն., Մեկնութիւն սուրբ Աւետարանին, որ ըստ Մատթէոսի, Կ. Պոլիս, 1825, էջ 597: 
3 Տե´ս Քյոսեյան Հ., Դրվագներ հայ միջնադարյան արվեստի աստվածաբանության, Ս. Էջմիածին, 1995, էջ 18:  
4 Տե´ս Roberts E. H., Encyclopedia of Comparative Iconography: Themes Depicted in Works of Art, London, 2013, p. 

194.  
5 Տե´ս նույն տեղում, էջ 194: 
6 Տե´ս Der-Nersessian S., The Chester Beatty Library. A Catalogue of the Armenian Manuscripts, Dublin, 1958, p. 98. 
7 Տե´ս Der-Nersessian S., An Armenian Version of the Homilies on the Harrowing of Hell//Dumbarton Oaks Papers, № 

8, USA, 1954. 
8 Համարվում է, որ XIV դ. և XV դ. սկզբի գերեզմանի վրա ճախրող Քրիստոսի պատկերները հայտնի են միայն Իտա-

լիայում, այդ վարկածն է առաջ քաշել Հ. Շրադեն (տե´ս Schrade H., Ikonographie der christichen Kunst. Die Sinngehalte 

und Gestaltungsformen, tom 1: Die Auferstehung Christi, Berlin et Leipzig, 1932, և հաջորդող մի քանի հեղինակներ 

նույնպես. տե´ս Aurenhammer H., Lexikon der christlichen Ikonographie, vol. 1, Vienna, 1959; Schiller G., Ikonographie 

der christlichen Kunst; Die Auferstehung und Erhöhung Christ, Gütersloh, 1971): Հ. Շրադեն այս տարբերակի ամենավաղ 

օրինակ նշում է մի վահանակ` արված անհայտ նկարչի ձեռքով, հավանաբար Ջոտտոյի շրջանից, որը փակ սար-

կոֆագի վերևում ցույց է տալիս Քրիստոսին՝ լուսավորված ամպի վրա: Մյուս կողմից Մ. Մեյսը կարծում է, որ Անդրեա 

դը Ֆիրենցեյի նկարած որմնանկարը Սանտա Մարիա Նովելա բազիլիկայում (1366թ.) (in the Spanish Chapel) այս նոր 

պատկերագրության ամենավաղ օրինակն է (տե´ս Meiss M., Painting in Florence and Siena after the Black Death: The 

Arts, Religion, and Society in the Mid-Fourteenth Century, New Jersey, 1978, p. 39, note 108; Cassee E., Berserik K, Hoyle 

M., The Iconography of the Resurrection: A Re-Examinaton of the Risen Christ Hovering above the Tomb// The Burlington 

Magazine, vol. 126, no. 970, London, 1984, pp. 20-24): 
9 Տե´ս Brown A. D., Pagden F. S., Bellini, Giorgione, Titian, and the Renaissance of Venetian Painting, Washington, 

2006, p. 48. 

որի մի մասը վեր է թռչած, իսկ աջ ձեռքով բռնել է խաչվառ: Սովորաբար խաչվառը հանդիսանում 

է հաղթանակի խորհրդանիշը: Այն ակնարկում է Կոստանդիանոս կայսրին, որն ամպերում խաչ 

տեսնելուց հետո սկսում է հարել քրիստոնեությանը՝ ավելացնելով այն իր դրոշի վրա1: Մյուս օրի-

նակը ֆլամանդացի նկարիչ Ռուբենսի «Քրիստոսի Հարությունը» նկարն է (1611–12), որտեղ 

առնվազն հինգ պահակներ են պատկերված՝ վախից Քրիստոսի առջև ծնկի եկած, երբ նա 

բարձրանում է մութ գերեզմանից: Նրա մերկ և մկանուտ մարմինը ծածկված է շատ նրբորեն՝ 

գոտկատեղին կտորի ծայրով, աջ ձեռքով պահել է կարմիր դրոշ: Այս երկու նկարներում էլ Քրիս-

տոս պատկերված է մկանուտ և վեհաշուք, փառավորված, բայց նաև շատ միայնակ: Ուստի պայ-

մանականորեն Հարության տեսարանի պատկերագրության երկու տարբերակ առանձնացնենք՝ 

արևմտյան ձևը, որ նախընտրեց Քրիստոսին պատկերել միայնակ և արևելյանը՝ շրջապատված 

բավական շատ գործող անձանցով2: Մեր կողմից քննվող Հարության տեսարանը հարում է հենց 

արևմտյան տարբերակին: Քրիստոս պատկերված է գերեզմանի վերևում՝ սկավառակաձև ամ-

պերի վրա ճախրելիս, կիսամերկ, միայն թիկնոցով և ազդրաշորով, ձեռքին ունի խաչվառ, իսկ 

նկարի ներքևում Քրիստոսի մարմինը հսկելու համար կարգված քնած զինվորներն են: Հարութ-

յան տեսարանի այսպիսի պատկերագրությունը չի հանդիպում մինչև XIV դ. երկրորդ քառորդը3: 

Միլարդ Մեյսը համաձայնելով Հուբերտ Շրադենի կարծիքի հետ՝ ամենայն հավանական է համա-

րում, որ գերեզմանի վրա ճախրող Քրիստոսի Հարության տեսարանը ազդված լինի Համբարձ-

ման ավելի վաղ պատկերներից4: Հարության տեսարանի այսպիսի պատկերագրությունը հա-

ճախ է հանդիպում XVII դ. Կ. Պոլսի մանրանկարներում5: 

Կ. Պոլսի մանրանկարչությունն ավելի վաղ շրջանի հայկական մանրանկարչությունից 

տարբերվում է նաև նրանով, որ բովանդակում է Հին Կտակարանից վերցված և վախճանաբա-

նական բնույթի տեսարաններ: Ճիշտ է այս բնույթի մի տեսարան՝ Վերջին դատաստանը, հանդի-

պում է նաև վաղ շրջանի հայկական ձեռագրերում, սակայն խիստ հազվադեպ: Մեզ հայտնի ա-

մենավաղ օրինակը 1262-ի Ավետարանի համանուն տեսարանն է (Բալթիմոր, Ուոլթերսի արվես-

տի պատկերասրահ, ձեռ. Հմր 539): Այստեղ ներկայացված է Վերջին դատաստանի բյուզանդա-

կան պատկերագրական ձևը: Վերևում գահին բազմած Քրիստոսն է՝ Մարիամի և Հովհաննես 

ավետարանչի հետ՝ շրջապատված հրեշտակներով, ներքևում՝ առաքյալները, հիմար կույսերը, 

դրախտի և դժոխքի տեսարանները: Ավանդական դարձած պատկերագրական ձևերը, որոնք 

հաստատվել են դարերի ընթացքում, հաճախ ձևափոխվել են: Վերջին դատաստանը այդ օրի-

նակներից ամենահետաքրքիրն է: Վաղ շրջանի աշխատանքներում Ահեղ դատաստանի տեսա-

րանը ներկայացվում էր խորհրդանշական ձևով: Բյուզանդական արվեստում թափուր գահը ար-

տահայտում էր Քրիստոսի երկրորդ գալստի և Ահեղ դատաստանի գաղափարը: Այս թափուր գա-

հը ներկայացվում էր Քրիստոսի մեկ կամ մի քանի խորհրդանշաններով (գիրք կամ գալարակ, 

աղավնի, թագ, Քրիստոսի չարչարանքներից գործիքներ կամ ապոկալիպտիկ գառը) խաչի դի-

մաց6: Արևմուտքի վաղ միջնադարյան արվեստում Վերջին դատաստանը սովորաբար ներկա-

յացվում էր նաև իմաստուն և հիմար կույսերի առակի տեսքով կամ բաժանելով գառանը այծե-

րից7: Ավելի ուշ, Քրիստոս ներկայացվում էր գահին նստած: Փրկվածները նրա աջ կողմում էին 

                                                           
1 Տե´ս Ferguson G., Signs and Symbols in Christian Art, Oxford University Press, London, 1980, p. 170. 
2 Հարության տեսարանի պատկերագրությանը արևմտյան և արևելյան արվեստներում, ինչպես նաև պատկերման 

զանազան տարբերակներին կարելի է առավել մանրամասն ծանոթանալ հետևյալ աշխատություններում՝ Майкапар 

А. Новый Завет в искусстве. Очерки иконографии западного искусства, Москва, 1998, с. 277-279; Crossan D. J., 

A Vision of Divine Justice: The Resurrection of Jesus in Eastern Christian Iconography// Journal of Biblical Literature, no. 1, 

2013, pp. 5-32; Grabar A., Christian Iconography: A Study of Its Origins, New York, 1968, p. 126; Grabar A., L’empereur 

dans l’art byzantin: Recherches sur l’art officiel de l’empire d’Orient, Paris, 1936, pp. 240, 242, 248. 
3 Տե´ս Cassee E., Berserik K., Hoyle M., The Iconography of the Resurrection: A Re-Examinaton of the Risen Christ 

Hovering above the Tomb// The Burlington Magazine, vol. 126, no. 970, London, 1984, p. 23. 
4 Տե´ս Meiss M., Painting in Florence and Siena after the Black Death: The Arts, Religion, and Society in the Mid-

Fourteenth Century, New Jersey, 1978, p. 40, note 111. 
5 Տե´ս Macler F., Miniatures Arméniennes: Vies Du Christ, Peintures Ornamentales, Paris, 1913, figs. 122, 150.  
6 Տե´ս Roberts E. H. (ed.), Encyclopedia of Comparative Iconography: Themes Depicted in Works of Art, vol. 1, Chicago 

- London, 2013, p. 459. 
7 Տե´ս Der-Nersessian S., Armenia and the Byzantine Empire, Cambridge, 1947, p. 127.  

պատկերվում և ձեռք բերում մուտք դեպի դրախտ, իսկ անիծվածները՝ ձախ կողմում՝ դժոխք 

գցվելիս: Հաճախ անիծվածների կողմն ավելի ընդգծված էր ներկայացվում, իսկ նրանց սարսա-

փելի չարչարանքները հակված էին գերակշռել տեսարանում: Աշխարհի ապոկալիպտիկ վերջի և 

Աստծո կողմից բոլոր հոգիների հետագա դատավճռի հանդեպ հավատքը ներշնչեց նկարիչներին 

Վերջին դատաստանի շատ պատկերումների քրիստոնեական արվեստում: Այս թեմայի ծագումը 

կապված է Հովհանու հայտնության հետ: XVII դ. հայկական մանրանկարները հիմնականում ո-

գեշնչման երկու աղբյուր են ունեցել՝ Կիլիկյան մանրանկարչությունն ու Արևմտյան Եվրոպայի 

արվեստը: Սակայն տերունական շարքի տեսարանների մեծը մասը շարունակել է կիլիկյան ման-

րանկարչական դպրոցի գեղարվեստական ավանդույթները՝ կրելով նաև ուշ շրջանին բնորոշ 

որոշ փոփոխություններ: Վերջին դատաստանի դեպքում սրբագործվածների խմբերը ներկայաց-

ված են սկավառակաձև ամպերի մեջ, և վիշապի բերանից հոսում է կրակի գետը, որի մեջ 

գտնվում են մեղավորները: Այս պատկերագրության լավագույն օրինակներն են Երուսաղեմի մա-

տենադարանի Հմր 205 և Ուոլթերս արվեստի պատկերասրահի Հմր 546 ձեռագրերի Վերջին դա-

տաստանի տեսարանները: Մեր քննության առարկա ձեռագրի համանուն տեսարանը նույնպես 

կրում է այս փոփոխությունները: Գահակալ Քրիստոսի երկու կողմերում Մարիամն ու Հովհաննես 

Մկրտիչն են, որը ներկայացնում է բյուզանդական Դեիսիս (Բարեխոսություն) տեսարանը1: Իսկ 

նրանց երկու կողմերում՝ վեցական հոգուց բաղկացած առաքյալների երկու խմբերը, որոնցից 

ներքև Քրիստոսի երկրորդ գալուստի համար նախատեսված թափուր գահն է (Հետիմասիա)՝ եր-

կու կողմերում ծնկի եկած Ադամն ու Եվան: Թափուր գահից ներքև կշեռքի երկու նժարներ են, 

որոնք պետք է չափեն արդար և մեղավոր հոգիներին: Ըստ այդմ, մի կողմում վիշապ է, որի երա-

խից հոսող կրակի գետի մեջ մեղավորներն են, իսկ մյուս կողմում՝ սկավառակաձև ամպերի քու-

լաների մեջ, արդարներն են, որոնք կրում են լուսապսակներ: Այստեղ Եդեմի պարտեզը ներկա-

յացված է ամրոցի տեսքով, որից հոսում են չորս գետերը (Ծննդ. Բ. 10-14): Պարսպի ներսում Աբ-

րահամն է՝ կտորը երկու ձեռքերով պահած: Գոթական արվեստում Աբրահամի կերպարը հա-

մարվում էր Դրախտի խորհրդանիշը, որն արդարների հոգիները պահում էր ձեռքներին գցված 

կտորի մեջ2: Աբրահամի պատկերումն այստեղ պատահական չէր: Աղքատ Ղազարոսի առակում 

ասվում է. «Եւ եղեւ մեռանել աղքատին, եւ տանել հրեշտակաց զնա ի գոգն Աբրահամու. մեռաւ 

եւ մեծատունն եւ թաղեցաւ: Եւ ի դժոխսն ամբարձ զաչս իւր մինչ ի տանջանսն էր. ետես զԱբրա-

համ ի հեռաստանէ, եւ զՂազարոս ի գոգ նորա հանգուցեալ» (Ղուկ. ԺԶ. 22-24): Իսկ ահա Քրիս-

տոս ամբողջովին մերկ, մեծ խաչը ուսին հենած մոտեցել է պարսպի դռանը, որի դիմաց Պետրոսի 

առաջնորդությամբ կանգնած են լուսապսակներով մարդիկ, որոնք, ըստ երևույթին, սրբագործ-

վածներն են՝ Եդեմի պարտեզ մուտք գործելու թույլտվություն ստացածները: Ահեղ Դատաստանի 

այսպիսի պատկերագրությունը հաճախ է հանդիպում XVII դ. Կ. Պոլսի մանրանկարչության մեջ:  

XVII դ. Կ. Պոլսի մանրանկարչության մեջ նկատվում է երկու ոճական ուղղություն, որոնք 

երկուսն էլ արտահայտված են այս ձեռագրում: Դարի երկրորդ կեսից մանրանկարչության մեջ 

հայտնվում է մի ոճ, որին բնորոշ է մարդկային կերպարների ստատիկ դիրքը, զգացմունքներ չար-

տահայտող դեմքերը: Մարդկային դեմքերն ու մարմնի բաց հատվածները ծածկված են միատե-

սակ թեթև թարմ երանգով և մի փոքր ավելի մուգ երանգի ստվերումով: Դիմագծերը ոչ թե նկար-

ված, այլ նշված են սև գծերով: Այդ սև գծերը ստեղծում են նաև մարմինների ուրվագծերը: Հատ-

կապես բնորոշ է լայն քիթը, որը հոնքերից մեկի հետ կազմում է մեկ ընդհանուր գիծ: Գունատ 

դեմքերը հակադրվում են հագուստի համար օգտագործված մուգ գույների հետ: Հագուստի ոճա-

վորված ծալքերը նշված են սև գծերով կամ լոկալ գույների ավելի մուգ երանգներով: Այս խմբի 

մանրանկարները թվում են շատ միօրինակ, զուրկ են անհատականացված դիմագծերից, կար-

ծես շարունակ միևնույն պատկերները կրկնվում են: Մեր խնդրո առարկա ձեռագրի տերունա-

կան նկարները պատկանում են հենց այս խմբին: Բոլորովին այլ սկզբունքներով են կերպարվում 

ավետարանիչների պատկերները, որոնք արված են Մարկոս Պատկերահանի ձեռքով: Նրանց 

                                                           
1 Բարեխոսության այս տեսարանը հայկական արվեստում հայտնվում է դեռևս XI դ. կեսերից (տե´ս Der-Nersessian 

S., The Chester Beatty Library, Dublin, 1958, p. 32). 
2 Տե´ս Майкапар А. Новый Завет в искусстве. Очерки иконографии западного искусства, Москва, 1998, с. 

300-306. 



 

HISTORY AND CULTURE, 2020, № 1 
 

 

– 199 – 
 

դեմքերն ու մարմնի բաց հատվածները նկարված են բնական մուգ երանգով, իսկ ստվերումը ար-

ված է սպիտակ գծերով: Մատթեոսի ու Հովհաննեսի մազերն ու մորուքները ճերմակ են, որոնց 

ուղղությունը նշված է հատ-հատ տարված սպիտակ գծիկներով, որոնցով մանրանկարիչն ստվե-

րել է նաև ավետարանիչների դեմքերն ու ձեռքերը, ինչպես նաև նշել հագուստի ծալքերը: Ի տար-

բերություն տերունական նկարների, ավետարանիչների պատկերները նկարված են մանրա-

մասն, ոչ մի կերպար չի կրկնում մյուսին: Մարմինները ճիշտ համաչափություններով են, իսկ դի-

մագծերը նկարված են. մանրանկարիչն այնպես է մոդելավորել կերպարները, որ գիծը տարան-

ջատված չէ, այլ միաձուլված է գույնին: Ավետարանիչների պատկերները վկայում են, որ գործ ու-

նենք հմուտ մանրանկարչի հետ, ի տարբերություն տերունական շարքի մանրանկարների ծաղ-

կողի: Իսկ հորինվածքը կառուցված է հիմնականում ճարտարապետական շինությունների կամ 

բնապատկերի միջոցով: Տերունական նկարներում, երբ ճարտարապետական միջավայրը բա-

ցակայում է, գետինը բարձրանում և զբաղեցնում է մանրանկարի հարթության կեսը, ինչպես օ-

րինակ, Խաչելության տեսարանում է (թերթ 27): Իսկ բնապատկերներում հանդիպող լեռների 

ծայրերը վերածված են զուգահեռ եռանկյունիների շարքի, օրինակ, Ղազարոսի հարության տե-

սարանում (թերթ 15): Ճարտարապետական միջավայրը կազմված է երբեմն լայն գմբեթավոր 

կառույցից՝ շրջապատված փոքրիկ աշտարակներով: Այլ դեպքում բարձր պատը ձգվում է ման-

րանկարի ողջ լայնությամբ, և պատը կարող է պսակվել մի քանի գմբեթներով և աշտարակներով:  

Այսպիսով, թեև XVII դ. Կ. Պոլսի մանրանկարիչների համար ոգեշնչման հիմնական աղբյուր 

են հանդիսացել XIII-XIV դդ. Կիլիկյան շքեղ ձեռագրերը, և տպագիր գրքերի միջոցով թափանցած 

Եվրոպական արվեստը, այնուամենայնիվ ցանկացած այլ մշակույթի ներդրումը միաձուլվում էր 

մանրանկարչի անհատական գեղագիտական ընկալումների հետ, որն էլ աստիճանաբար առա-

ջացրեց էկլեկտիկ յուրահատուկ Կ. Պոլիսյան ոճը: Երուսաղեմի Հմր 1970 ձեռագիրը լավագույն 

ձևով ցույց է տալիս XVII դ. Կ. Պոլսի մանրանկարչության մեջ առկա երկու տարբեր ոճերը և տե-

րունական մանրանկարների պատկերագրական առանձնահատկությունները, որոնք կրկնվում 

են ձեռագրից ձեռագիր:  

 

 

Шушаник Амбарян, РУКОПИСЬ Nо 1970 ЕВАНГЕЛИЯ ИЕРУСАЛИМА И 

ИКОНОГРАФИЧЕСКИЕ ОСОБЕННОСТИ МИНИАТЮР, ХАРАКТЕРНЫЕ ДЛЯ ПОЗД-

НЕГО ПЕРИОДА. В отличие от армянских рукописей раннего средневековья, оцениваемых 

как высшая точка в истории армянского искусства, рукописи, созданные в армянской общине 

Константинополя (большинство которых относится к семнадцатому веку), почти не изучены. 

Миниатюры в этих рукописях раскрывают два источника вдохновения: киликийские миниатю-

ры тринадцатого и четырнадцатого веков и искусство Западной Европы. Основная цель статьи 

- показать иконографические и стилистические особенности иллюстрирования Евангелий в 

Константинополе XVII века на примере рукописи No.1970. Рукопись содержит двадцать две 

полностраничные миниатюры, а также четыре украшенные заставки и 293 маргинальных ри-

сунка. Восемнадцать миниатюр расположены в начале рукописи, между страницами 6 и 39, 

непосредственно перед таблицами канонов. Остальные четыре миниатюры, изображающие 

четырех евангелистов, включены в текст. Рукопись No.1970 наилучшим образом отражает 

два различных стиля константинопольской миниатюрной живописи XVII века и иконографи-

ческие особенности сюжетных сцен, которые переходят из одной рукописи в другую. 

 

Ключевые слова: иконография, армянская миниатюрная живопись, титульный 

лист, Евангелие, повествовательные сцены, Константинополь, алтарь, портреты еванге-

листов, рукопись. 

 

Shushanik Hambaryan, No 1970 GOSPEL OF JERUSALEM AND THE ICONO-

GRAPHIC FEATURES OF THE MINIATURES CHARACTERISTIC OF THE LATE-PE-

RIOD. While the illuminations of early medieval Armenian manuscripts are celebrated as high 

points in the narrative of Armenian art history, the manuscripts produced by the Armenian commu-

nity of Constantinople, most of which date to the seventeenth century, have received far less atten-

tion. As in many manuscripts of the seventeenth century, the miniatures reveal two sources of in-

spiration: the Cilician miniature paintings of the thirteenth and fourteenth centuries, and the art of 

Western Europe. The main purpose of studying miniatures of this manuscript was to show the icon-

ographic and stylistic features of illustrating the Gospels in Constantinople of the 17th century on 

the example of manuscript No. 1970. The manuscript contains twenty-two full-page miniatures, as 

well as four decorated head-pieces and 293 marginal decorations. Eighteen of the miniatures are 

concentrated at the beginning of the manuscript, between pages 6 and 39, immediatly before the 

canon tables. The remaining four miniatures, depicting the four evangelists, are incorporated into 

the text. No. 1970 manuscript best illustrates two different styles of the 17th century Constantino-

ple miniature painting and the iconographic features of the narrative scenes, which are repeated 

from one manuscript to another. 

 

Key words: iconography, Armenian miniature painting, title page, Gospel, narrative scenes, 

Constantinople, altar, portraits of the evangelists, manuscript. 

